
Kontsumo ohiturak aldatzeko eskaera egin du Sabin Intxaurragak 
Jaurlaritzako Ingurumen sailburuak argitzalak aurkeztu ditu, datutan 

iñigo bilbao - Bilbo 

Guztiok babestu behar dugu ingurumena. Argia izan zen atzo oso Jaurlaritzako Ingurumen sailburua, Sabin Intxaurraga. Batetik herritarrek beren «kontsumo ohiturak» aldatu behar dituztela esan zuen; esaterako, «edonora joateko autoa hartzeko joera» bazter utzi behar dutela. Bestetik, agintariek «iraunkortasuna ahalbidetuko duten politikak lehentsi» behar dituztela esan zuen. Herritar soilek zein agintariek urrats horiek behar bezala egin ezean garapen iraunkorraren alde egindako ahaleginak «alferrik» izango direla esan zuen. Ingurumen adierazleen urteko balantzea egiteko mintzatu zen atzo sailburua, Bilbon. 

«Gure kontsumo, mugigarritasun eta garapen ereduek zapuztu egiten dituzte herritarren eta administrazioaren ahaleginak», ohartarazi zuen Intxaurragak. Izan ere, funtsezko zenbait alorretan aurreko urtean ingurumenaren egoerak hobera egin bazuen ere, ezkor mintzatu zen sailburua: «Ez zuen egin onera etorkizunean garapena eta ongizatea ziurtatzeko behar beste».Hirugarren urtez jarraian, Lurralde Antolamendu eta Ingurumen Sailak EAEko Ingurumen Adierazleen Txostena egin du. Egin, IHOBE elkarteak egin du, 2002-2020 Garapen Iraunkorraren Ingurumen Estrategian hartutako konpromisoak urterik urte zelan bete diren ikusteko.Horren arabera, Intxaurragak azpimarratu zuen, ingurumen-notak ematekotan, joerak positiboak direla hamar arlotan, egonkorrak edo eskasegiak seitan, eta negatiboak beste seitan.Ingurumenaren aldeko ekinean enpresak eta udalerriak «bide onetik» dabiltzala esan zuen Intxaurragak; garraioak, energia-kontsumoak, airearen kalitateak, hondakinen sorrerak eta lurzoruaren erabilerak, aldiz, ez dutela gainditu urteroko ingurumen-azterketa.Datuok agerian uzten duten egoera kezkagarria da agintarien ustez, batez ere natur baliabideeen kontsumoari, hondakinen sorkuntzari eta aireko poluitzaileen emisioei dagokienez. «Faktore horiek guztiak» gaur egungo kontsumo ereduari lotuta daudela kontuan harturik, herritarren «kontsumo ohiturak» aldatzea ezinbestekoa dela gehitu zuen sailburuak.«Adierazleok erakusten digute bide onetik gabiltzala, baina hori ez dela nahikoa. Denok egin dugu aurrera: herritarrak gero eta gehiago arduratzen dira ingurumenaz, gehiago birziklatzen delako; enpresek ere gutxiago kutsatzen dute; administrazioa inbertsio handiak egiten ari da eta horri esker ibaiak gero eta garbiago daude, eta natura babestuxeago dago», esan zuen.Aldi berean, ordea, argi utzi zuen Intxaurragak dena ez dela baikor egoteko modukoa: «Gero eta gehiago kontsumitzen da, hondakin gehiago sortzen da eta airea gero eta gehiago kutsatzen dugu, norberaren autoa gero eta gehiago erabiltzen dugulako», kritikatu zuen Intxaurragak. Ezkor esan zituen zenbait esaldi: «Ez dugu aurrera egiten, eta naturaren biziraupena arriskuan jartzen segitzen dugu». 

Ingurumenaren adierazleen emaitzak 

1. Uren kalitatearen adierazlea 

Uren kalitatea. 2000tik 2003ra, ibaietako uraren kalitatea hobetu egin da: 1998an, erreken %20k zeukaten kalifikazio ona; 2003an, berriz, %51k. Hala ere, badira hainbat leku egoera txarrean Nerbioi-Ibaizabal, Deba eta Oria ibaietan. 

Estuarioko eta Kostako urak. Uraren kalitatea egonkortu edo zertxobait hobetu egin da. Izan ere, 1998an, estazioen %20 kalifikatu zituzten poluitu gabeko estaziotzat; 2003an, berriz, estazioen %37. 

2. Kontinenteko eta itsasertzeko uretako karga poluitzaileak 

1998tik 2003ra, karga poluitzaileen bilakaera positiboa izan zen. Izan ere, saneamendu azpiegiturak egin ziren, eta murriztu kobre (%59) eta zink mailak (%78), baita fosforodun konposatuak ere (%89). 
3. Airearen kalitatearen adierazgarria: Okerrera 

Airearen kalitatea. Okerrera egin zuen iaz airearen kalitateak: EAEko zortzi eskualdetatik bostetan, txarra edo oso txarra izan zen hamar egunez, gutxienez. 2001 eta 2002an, ez zen inon izan airearen kalitate txarrik 10 egun baino gehiagotan. 

PM10. Partikulen (PM10) kontzentrazioari dagokionez, 2003an, 22 estaziotan gainditu zen (35 aldiz, gutxienik) giza osasuna babesteko eguneko batez besteko balioa. 

Ozonoa. Ozonoari dagokionez, korapilatsua izan zen 2003a; izan ere, batez beste, 33 aldiz gainditu zen giza osasunaren babeserako gehienezko balioa. 

4. Atmosfera kutsatzen duten emisioak 

Substantzia azidotzaileak eta Ozono troposferiko aitzindariak. 1990-2002 tartean, horien emisioak %7 eta %1 igo ziren, hurrenez hurren. 

NOx1, SO2 eta KOL isurketak. Horien emisioen bilakaeran, berriz, ikusten da Europako Batasunak zehaztutako helburuetatik urruti daudela. 2002an, hiru poluitzaile horiek gora egin zuten (NOx, + %10, SO2 + %18 eta KOL + %5). 

5. kutsatutako Lurzoruak: aztertuak eta berreskuratuak 

1990etik 2003ra, kutsatuta egon zitezkeen 534 hektarea lurzoru (136 eremu) ikertu ziren; berreskuratu, berriz, 211 hektarea (66 eremu). 2003an, lurzoruak ikertzeko eta berreskuratzeko joerak gorantz segitu zuen. 
6. Bioaniztasunaren eta paisaiaren indizea 

Bere lurraldearen %20 Europako Natura 2000 Sarean sartzea proposatu du Jaurlaritzak. Azken 20 urteotan, okerrera egin dute nekazaritza-sistemetako hegaztiek eta arrain kontinental batzuek, kostaldeko estuarioek eta baso autoktonoen zatikatzeak eta konektagarritasunak. Uretako egoerak, berriz, bilakaera positiboa izan du. 

7. Berotegi efektua eragiten duten gasen isurketa eta basoetako hegaztien 
Okerrerako joera. 1990etik 2003ra, berotegi efektua eragiten duten gas nagusien zuzeneko emisioak %28 igo ziren EAEn. Iaz, 19,4 milioi tona CO2 baliokide isuri ziren EAEn (2002koaren antzeko kantitatea). Nolabaiteko aurrerapausoa bada kantitate horiek egonkortzea, baina murrizketaren bideari ekin beharra dago Kyotoko Protokoloa bete nahi bada. 

8. Hondakinen sorrera 

Okerrerako joera. 1998tik 2003ra, %15 handitu zen hiri hondakinen kopurua. 2003an, 588 kilo hiri hondakin sortu zen biztanleko; hau da, 2002an baino 9 kilo gehiago (% + 1,62). 

Arriskutsuak. 2002an, 335.634 tona hondakin arriskutsu sortu ziren; hau da, 2001ean baino %4,68 gehiago. 

9. Hondakinen kudeaketa 

Joera positiboa. 1998 eta 2003 bitartean, zabortegietara botatzeko hiri hondakinen ehunekoa 13 puntu jaitsi zen (1998ko %81etik iazko %68ra). Bikoiztu egin da, gainera, gaika jasotako hondakin kopurua. 

Arriskutsuak. Hondakin arriskutsuei dagokienez, 2002an inbentariatutako hondakin arriskutsuen %100 kudeatu ziren (1994an, %72), eta %47 balorizatu ziren (1994an, %28; 2001ean, %38). 
10. Zarata 

Gaizki. Herritarren %18k jasaten ditu errepide sareak eragindako zarata maila altuak; %2k, trenbide sareak eragindakoak, eta %1ek baino gutxiagok industriak sortutakoak. 

Joera. Urteotan, joera egonkorra du zirkulazioak eragindako zarataren bilakaerak. 

Mapa. EAEko 94 udalerrik egin behar dute garraio sareetako zirkulazioak eragindako zarataren mapa. Horietatik, 22 udalerrik hasia dute dagoeneko. 
11. Ingurumen faktoreek osasunean eragiten dituzten ondorioak 

Metal astunak. 1990etik 2002ra ez da aurkitu lau metal astunei dagozkien gehienezko hartze-maila onargarrien balioak gainditu dituen laginik. 

Urak eta elikagaiek eragindako toxiinfekzioak. 2003an, ez zen deklaratu urak eragindako toxikaziorik. Elikagaiek eragindako agerraldiei dagokienez, aurreko urtean baino agerraldi gutxiago izan bazen ere, kaltetutako pertsonen guztizko kopurua zertxobait handiagoa izan zen. 

12. Ingurumenean eragina duten gertakariak 

Positiboa. Azken lau urteotan, behera egin du ingurumenean eragina duten gertakarien kopuruak; eten egin da, beraz, 1996tik 1999rako joera. Karga kutsatzaileen joera positiboa izan zen 1998-2003 epean, batez ere saneamendu-azpiegiturak egin zirelako. Azpimarratzekoak dira kobrearen (- %59), zinkaren (- %78) eta fosforodun konposatuen (-%89) jaitsierak. 

13. Ur-kontsumoa 

Gaizki. Araba, Gipuzkoa eta Bizkaiko etxebizitzetan, herritar bakoitzak 130 litro ur kontsumitzen ditu egunean. Erdi mailako posizioan dago Europan. 
14. Energia-kontsumoa 

Kontsumoa. Energiaren guztizko kontsumoa %26 hazi zen 1990-2002 epean. 2002an, %1,5 egin zuen gora aurreko urtearekiko. 

Intentsitatea. 1990-2002 bitartean, energia intentsitatea %13 murriztu zen, hau da, hobetu egin da energia erabileraren eraginkortasuna. 
15. Materialen kontsumoa 

Beharrak, guztira. 1990-2002 epean, %27 igo zen materialen kontsumoa guztira: 1990ean, 75 tona kontsumitzen zen biztanle bakoitzeko; 2002an, 96 tona. Hala eta guztiz ere, egonkortu egin da azkeneko bi urteotan materialen kontsumoa. 

Eraginkortasuna. 1990-2002 aldian, baliabide materialen kontsumoaren eraginkortasuna %14 hazi zen. 2002an, %0,6 hazi da eraginkortasun hori, 2001ekoarekin alderatuta. 

16. Lurzoruaren artifizializazioaren intentsitatea 

Okerrerako joera. 1994tik 2004ra, %20 handitu da lurzoru artifizialduaren azalera. Urtero, 500 bat hektarea lurzoru artifizialtzen dira (753 futbol-zelai adinako zabalera). 

17. euskal herritarrek ingurumenaz duten iritzia 

Positiboa. Araba, Gipuzkoa eta Bizkaiko herritarren erdiek baino gehiagok uste dute azkenaldian hobera egin duela ingurumenaren egoerak, bai norberaren udalerrian bai oro har. 

Lehentasunak. Herritarren %79k uste dute lehentasunezkoak direla ingurumenaren babesa eta poluzioaren kontrako borroka. 

18. Ingurumena babesteko egiten den gastu publikoa 

Handituz. 1995 eta 2003 bitartean, ingurumeneko gastu publikoa pixkanaka handituz joan da; aldi horretan, %81eko hazkundea izan zen (2003. urtean, %12koa). 

Ez da nahikoa. Hala ere, 2002an, ingurumeneko gastu publikoaren ehunekoa, osoko gastu publikoaren aldean, aztertu diren aurreko urteetakoak baino txikiagoa izan zen (2002an, %4,86). 

19. Tokiko Agenda 21 EAE-ko udalerrietan. 

Joera positiboa. EAEko 170 udalerri daude Tokiko Agenda 21 ezartzeko prozesuan inplikatuta, eta horietatik 37tan hasi dira ekintzak egiten. Joan zen urtean, bikoiztu egin zen Tokiko Agenda 21 ezartzeko prozesua hasi duten EAEko udalerrien kopurua. 

20. Ingurumena kudeatzeko sistemak enpresetan 

Ziurtagiriak. Azken bi urteetan, bikoiztu egin da ingurumena kudeatzeko sistema baten ziurtagiria duten EAEko enpresen kopurua (2001ean, 254 enpresa; 2003an 516). 

Joera positiboa. 2003an, 145 enpresa gehiagok lortu zuten ingurumena kudeatzeko sistemaren baten ziurtagiria (2002an baino %39 gehiago), eta 232 enpresak egin zuten Ekoscan bat (%70 gehiago). 

Borondatezko akordioak. 124 enpresak sinatu zuten borondatezko akordioren bat ingurumenean eragiten dituzten kalteak murrizteko. 
21. Mugikortasun iraunkorra 

Datuak. Guztira, Araba, Gipuzkoa eta Bizkaiko 41 udalerri eta 4 eskualde daude 2004ko mugikortasun iraunkorrerako planetan(2003an, 4). 
22. Ekoeraginkortasun globala eta sektoriala 

Ekonomia. 1990-2002 bitartean, nolabaiteko etendura izan zen hazkunde ekonomikoaren eta ingurumenaren artean, ingurumen presio nagusiak gehitu egin baitziren, BPG baino neurri txikiagoan betiere. 

Garraioa. Alor horren ingurumen-presio nagusiak hazkunde ekonomiko totala baino neurri handiagoan ari dira handitzen. 2002an, sektorearen ingurumen presio nagusiek gorantz jarraitu zuten. 

Industria. Azken hamarkadan, sektore honek bere ingurumen-presioak murriztu egin ditu, produkzioa nabarmen handitu den arren. 2002an, bere horretan jarraitu zuten ingurumen-presioek, oro har. 

Etxeak. Urteotan, sektore honek egindako ingurumen presioak etxeetako gastuaren hazkundea baino neurri handiagoan gehitu dira. 2002an, energia kontsumoa eta berotegi efektua eragiten duten gasen emisioak zerbait jaitsi ziren, hiri hondakinek eta auto kopuruak goraka segitu bazuten ere. 

Energiaren transformazioa. 1990 eta 2002 bitartean, energia-produkzioa jaitsi egin zen; aldiz, berotegi efektua eragiten duten gasen emisioak igo egin ziren. 
Aurtengo 22 notak 

Gainditutako adierazleak. Hamar adierazle berde izan dira aurten: joera positiboa izan da 2003an uren kalitatean (1), ibai eta estuarioetara egiten diren substantzia poluitzaileen isurketan (2), lurzoru polituen berreskuratzean (5), hondakinen kudeaketan (9), ingurumen-faktoreek osasunean duten eraginean (11), ingurumen-gertakarien kopuruan (12), energiaren eta materialen erabileraren eraginkortasunean, herritarrek ingurumenaren balioaz duten iritzian (17), ingurumen-politikan udalerriek duten parte-hartzean (19 eta 21) eta enpresen ingurumen-kudeaketan (20). 

Gainditu gabeak. 2003an, okerrerako joera izan du EAEko ingurumenak sei alor hauetan: airearen kalitatean (3), airera egindako isurpen kutsakorretan (4), klima aldaketa eragiten duten gasen isurketan (7), hondakinen sorreran (8), energia kontsumoan (14) eta lurzoruaren okupazio eta artifizializazioan (16). 

Ondo, baina behar adina ez. Sei adierazle hori ditugu (aurpegi neutroak). Honakoak: bioaniztasuna (6), zarata (10), ur kontsumoa (13), materialen kontsumoa (15), ingurumen alorreko gastu publikoa (18) eta ekonomiaren ekoeraginkortasuna, oro har(22). 

